
Sandbadi-Song

1. Isch din Körper wiss wiana Wand,
    Gon go sünnala ind Badi Sand!
    Gmacht hends dia bruna und dia blassa
    Früaner au uf dr Dachterrassa.

2. An Schwumm im Wasser – das isch küahl,
    Nochhär chilla uf da Ligeschtüahl,
    „Ora et labora“ an der Wand,
    Nai! baut hämmer do nid uf Sand.

Das isch üsi Badi, d'Badi Sand!
Miar luagen aumol über da – Beckarand.
Miar schwimmen, liggen, läsen, schwätzen 
mitanand,
Jo, in üsrer Badi, Badi Sand.

3. D’Badi Sand isch immer schön,
    Ob Sunna, Rega oder Föhn.
    Miar sind a grossi Gaschi, a Familia-Sach,
    Dr Himmel über Khur, das isch üses Dach.

4. Schprungbrett, Pingpongtisch und Kinder- 
    Bad,
    Tschuttikaschta, Rössli, ach wia isch das 
    schad!
    In mina Troim, das wär wunderbar,
    Hätten miar sogar a Roof-Top-Bar.

Das isch üsi Badi, d'Badi Sand!
Miar luagen aumol über da – Beckarand.
Miar schwimmen, liggen, läsen, schwätzen 
mitanand,
Jo, in üsrer Badi, Badi Sand.

5. Direkt fur Kircha kunnt dr Wettersäga,
    Im Blickfeld au dia roschtig Kantischtäga.
    Früaner hends weg dena Sittawächter,
    Bädelet getrennt nach Gschlechter.

6. Götscha tüamer no wia früaner,
    Stangasitza grad wia d' Hüaner,
    Tschutta, ränna, schreia, inagumpa
    Bir Arschbomba lömmer üs nid lumpa.

Das isch üsi Badi, d'Badi Sand!
Miar luagen aumol über da – Beckarand.
Miar schwimmen, liggen, läsen, schwätzen 
mitanand,
Jo, in üsrer Badi, Badi Sand.

7. Üsa Bademaischter, dä kann toba,
    Bim Verschteckis ir Maitlagardaroba.
    Und au wer bim Brunna, statt Wasser suft,
    Fläscha spicka tuat – hoch in d' Luft.

8. Grossi, alti Bäum, dia gänd Schatta,
    Lönd üs troima uf dr grüana Matta.
    Kännend iar aigentlich d' Glückshormon?
    Dia sind bim Schwimma üsa Lohn!

Das isch üsi Badi, d'Badi Sand!
Miar luagen aumol über da – Beckarand.
Miar schwimmen, liggen, läsen, schwätzen 
mitanand,
Jo, in üsrer Badi, Badi Sand.

9. Noch am Schaffa oder zwüschadura,
    Wia Feria im Alltag, ohni Uhra:
    Muasch gar nid uf Italia go - 
    Üsi Oasa finden miar do!

10. Kultig isch dis Wasser, ds kalta
      Hoffentlich blibsch üs no lang erhalta
      Das Johr wirsch du schu hundertviar
      Du liabi Badi mir tanken diar.

Das isch üsi Badi, d'Badi Sand!
Miar luagen aumol über da – Beckarand.
Miar schwimmen, liggen, läsen, schwätzen 
mitanand,
Jo, in üsrer Badi, Badi Sand.

Das isch üsi Badi, d'Badi Sand!
Miar luagen aumol über da – Beckarand.
Miar schwimmen, liggen, läsen, schwätzen 
mitanand,
Jo, in üsrer Badi, Badi Sand.

